
Uned 1: Gwerthu delweddau 
- Hysbysebu, marchnata 
a fideo cerddoriaeth
 
Maes Ffocws: 
Iaith y Cyfryngau
Cynrychioliad
Cynulleidfaoedd 
Cyd-destunau’r Cyfryngau

CYD-DESTUN Y CYNNYRCH
• Rhyddhawyd Formation, y brif sengl oddi ar 

yr albwm Lemonade, y diwrnod cyn i Beyoncé 
berfformio yn rownd derfynol cystadleuaeth y 
Superbowl ym mis Chwefror 2016. Rhyddhawyd 
video cerddoriaeth Formation, a gyfarwyddwyd 
gan Melina Matsoukas, i gyd-fynd â’r gân.

• Mae’r fideo wedi ennill nifer o wobrau 
gan gynnwys Gwobr Clio am Arloesedd 
a Rhagoriaeth Creadigol mewn Fideo 
Cerddoriaeth yng ngwobrau 2016, ac 
fe’i henwebwyd yn y categori fideo 
cerddoriaeth yn 59fed Gwobr Grammy.

• Mae’r fideo wedi’i gosod yn erbyn cefndir 
y llifogydd yn New Orleans yn dilyn 
Corwynt Katrina a’r tensiynau hiliol a 
gododd yn America wedi hynny, ac mae’n 
tynnu cymariaethau hanesyddol gyda 
chyfeiriadau at hiliaeth a chaethwasiaeth.

RHAN 1: MANNAU CYCHWYN 
- Iaith y Cyfryngau
Ystyriwch  sut mae’r gwahanol elfennau o 
iaith y cyfryngau, a’r cyfuniad o elfennau, yn 
dylanwadu ar ystyr ac yn cyfleu ystyron niferus:

• Mae’r fideo cerddoriaeth yn cynnig cyfoeth 
o negeseuon (sy’n gwrthdaro/gwrthddweud 
ei gilydd weithiau) ac ystyron posibl. 
Mae llawer o’r cyfeiriadau yn y fideo yn 
galw am ymwybyddiaeth o faterion a 
digwyddiadau (fel y llifogydd yn New 
Orleans a thensiwn hiliol yn America). 

• Mae angen lefel uchel o lythrennedd 
cyfryngol hefyd i adnabod a deall cyfeiriadau 
rhyngdestunol yn y fideo fel clipiau a 
dynnwyd o raglen ddogfen am ‘bounce’ o’r 
enw That B.E.A.T. a chyfeiriadau at luniau 
newyddion o greulondeb gan yr heddlu, fel 
y bachgen yn dawnsio ar ei ben ei hun.

• Ystyriwch y ffyrdd mae ffactorau yn y fideo 
cerddoriaeth yn cyferbynnu ac yn gwrthdaro, 
ac a yw hyn yn creu ystyr dryslyd i’r gynulleidfa 
ynteu a yw’n cynnig neges gydlynol. 
 » Mae’r defnydd o wisg yn ddiddorol. 

Mae gwisgoedd antebellum sydd fel pe 
baen nhw’n cyfeirio at gaethwasiaeth yn 
cyferbynnu’n fawr â nodweddion ‘pop’ 
ystrydebol fel gwisgoedd tynn/sy’n dangos 
y corff yn rhai o’r adrannau dawnsio. 

 » Yn yr un modd mae perfformiad Beyoncé 
yn amrywio o funudau o ymosodedd fel 
ystumiau anllad gyda’i bysedd i symudiadau 
dawns mwy adnabyddus yn ddiwylliannol 
sydd fel pe baent yn cynnwys llai o 
negeseuon gwleidyddol neu gymdeithasol. 

• Mae’r defnydd hwn o arwyddion cyferbyniol yn 
arwain at ddarlleniadau/ystyron posibl i’r fideo:
 » A yw’n archwilio materion yn ymwneud 

â’r profiad Du yn America? A yw hwn yn 
archwiliad personol o fywyd Beyoncé? A 
yw’n ceisio trafod materion yn ymwneud â 
rhywedd a chydraddoldeb? A yw’n bosibl 

i’r fideo ymwneud â’r pethau hyn i gyd?

Ystyriwch safbwyntiau critigol 
Semioteg – Roland Barthes
• Y cysyniad o’r dynodydd/dynodedig, 

gan ddefnyddio dynodi penodol yn y fideo 
cerddoriaeth ac ystyried sut y gellid dehongli 
hyn yn ôl confensiwn cymdeithasol:
 » Er enghraifft, defnydd o wisgoedd o’r 

cyfnod antebellum. Mae Beyoncé a grŵp o 
fenywod Du eraill i’w gweld mewn ffrogiau 
gwyn, sydd i bob golwg yn gyfeiriad at 
gyfnod antebellum hanes America. Ystyriwch 
arwyddocâd caethwasiaeth mewn perthynas 
â’r dilyniant hwn a’r hyn sy’n cael ei ddynodi.

RHAN 2:  MANNAU CYCHWYN - Cynrychioliad

Cyd-destunau’r Diwydiant:
Mewn trafodaeth ar y gwahanol faterion sy’n 
ymwneud â chynrychioliad yn y fideo hwn ni 
ddylem golli golwg ar ddiben y fideo cerddoriaeth 
mewn perthynas â chyllid ac elw. Rhyddhawyd y 
fideo y diwrnod cyn perfformiad yn y Superbowl. 
Effeithiodd y cyfuniad hwn o ddyddiad rhyddhau 
a pherfformiad i dros 100 miliwn o bobl ar 
gylchrediad byd-eang y fideo a’r enillion ariannol 
i Beyoncé a’i chydweithwyr. Gallai ymgeiswyr 
drafod y graddau y cynlluniwyd y fideo i hyrwyddo 
agenda gwleidyddol/diwylliannol neu greu 
cyhoeddusrwydd a gwneud arian yn unig.

Ystyriwch sut y caiff grwpiau cymdeithasol 
a diwylliannol, gan gynnwys rhywedd, 
ethnigrwydd ac oedran eu cynrychioli:
• Fel yr archwiliwyd yn yr adran ar Iaith 

y Cyfryngau uchod mae’r fideo’n cynnig 
amrywiaeth o gynrychioliadau gwahanol 
yn ymwneud â hil ac ethnigrwydd, 
fodd bynnag ystyriwch y cynrychioliad 
penodol o Beyoncé ei hun. 

• Ystyriwch Beyoncé y perfformiwr fel dyfais 
a’r ffyrdd y caiff ei delwedd ei meithrin 
ar y sgrin. Pa ddelweddau/dilyniannau 
sydd wedi’u dethol i lunio ei phersona ar 
y sgrin? Er enghraifft ei chynrychioliad 
fel unigolyn llawn cryfder a grym:
 » Yn aml mae Beyoncé yn cyfeirio’n 

uniongyrchol at y gynulleidfa drwy syllu’n 
syth atom wrth iddi sefyll gydag osgo 
cryf, pwerus o flaen grwpiau (o ddynion a 
menywod) ac efallai mai’r ddelwedd fwyaf 
eiconig yw honno ohoni ar ben car yr heddlu.  

 » Ystyriwch y graddau mae’r lluniad o’i 
phersona’n cael ei feithrin i werthu 
recordiau ac ennill dilynwyr yn hytrach 
na chynnig unrhyw ddealltwriaeth 
ystyrlon i’w phersonoliaeth/credoau.

Ystyriwch sut a pham fod modd defnyddio 
stereoteipiau’n gadarnhaol ac yn negyddol:
• Mae Formation yn defnyddio stereoteipiau 

fel delweddau wedi’i rhywioli o fenywod du y 
gellid eu dehongli’n gadarnhaol (cryf, grymus) 
neu’n negyddol (wedi’u gwrthrychioli).

• Caiff Beyoncé ei chynrychioli mewn gwahanol 
ffyrdd (eistedd ar ben car heddlu, yn gwisgo 
dillad hanesyddol) sy’n dangos bod ei hunaniaeth 
yn fwy cymhleth na stereoteip syml.

Ystyriwch sut mae cynrychioliadau’n ymgorffori 
gwerthoedd, agweddau, credoau a negeseuon:
• Tra bo Beyoncé’n cynnig sylwadau tanseiliol 

(neu o leiaf â chymhelliant gwleidyddol) 
am hil, gellid gofyn i ymgeiswyr ystyried 
ffyrdd y mae’n atgyfnerthu rhai agweddau a 
gwerthoedd mewn perthynas â rhywedd. 
 » A yw’r cynrychioliad o Beyoncé yn 

y fideo’n atgyfnerthu ac o bosibl yn 
cymeradwyo gwrthrycholi menywod?  

 » Er enghraifft, yr adrannau dawns ble 
mae’n gwisgo dillad byr/tynn neu sy’n 
dangos ei chorff yn ogystal â rhai o’r 
geiriau sydd wedi’u rhywioli. Gellid 
cydbwyso hyn drwy edrych eto ar ei 
lluniad fel ffigur cryf, pwerus.

Ystyriwch safbwyntiau critigol: 
Safbwyntiau beirniadol ar gynrychioliad, 
gan gynnwys ethnigrwydd - Stuart Hall:
• Ystyriwch ffyrdd y mae’r fideo cerddoriaeth yn 

herio anghydraddoldebau grym traddodiadol 
drwy osod menyw ddu mewn sefyllfa o 
reolaeth ond efallai’n parhau ymdeimlad 
o wrthwynebiad deuaidd rhwng hiliau, 
gan gefnogi syniad Hall o wahaniaeth neu 
‘arallrwydd’ a rhaniad clir ar sail hil.

RHAN 3:  MANNAU CYCHWYN - Cynulleidfa
Ystyriwch sut mae cynhyrchwyr y cyfryngau’n 
targedu, denu, cyrraedd, ymdrin â ac 
o bosibl yn creu cynulleidfaoedd:  
• Mae’r fideo yn arf gwerthu a hyrwyddo, ac 

fe’i rhyddhawyd y diwrnod cyn perfformiad 
Beyoncé yn y Superbowl. Cynlluniwyd hyn 

i gyrraedd cynulleidfa dorfol eithriadol o 
fawr. Mae’n ddiddorol ystyried y fideo fel 
modd i gyfleu sylw cymdeithasol dilys i 
gynulleidfa eang ac fel modd i hyrwyddo 
gyrfa Beyoncé a gwerthu recordiau.

• Mae Beyoncé fel perfformiwr wedi gweithio 
o fewn nifer o genres gwahanol (pop, R&B, 
Dawns, Hip Hop ac ati). Mae’r genres hyn yn 
hylifol ac yn agored i’w newid a gellid dadlau 
eu bod i gyd yn cyfuno yn y genre sy’n cael 
ei archwilio yn y fideo cerddoriaeth hwn: 
“bowns”. Mae hyn yn caniatáu i’r cynhyrchwyr 
dargedu amrywiaeth o gynulleidfaoedd a all 
fod yn gyfarwydd ag un neu ragor o’r genres.

Ystyriwch sut y gallai cynulleidfaoedd 
ddehongli’r cyfryngau:
• Gallai cynulleidfaoedd ddehongli’r fideo hwn 

mewn ffyrdd gwahanol yn enwedig gan ei fod 
yn cyflwyno cynifer o negeseuon sydd i’w 
gweld yn gwrthddweud ei gilydd. Ystyriwch y 
ffyrdd gallai oedran, rhywedd ac ethnigrwydd 
cynulleidfaoedd, yn ogystal â’u hagweddau a’u 
credoau, effeithio ar eu dehongliad o’r fideo.

• Mae lluosogrwydd y cynrychioliadau yn ei 
gwneud yn heriol i ddiffinio un darlleniad 
a ffafrir (damcaniaeth derbyn Stuart 
Hall). Fodd bynnag, ceir rhai negeseuon 
am rymuso (yn ymwneud â rhywedd ac 
ethnigrwydd) a beirniadaeth o’r sefydliad, 
gan gynnwys yr heddlu, yn dilyn Corwynt 
Katrina, y gallai cynulleidfaoedd ymateb 
iddynt mewn ffyrdd gwahanol. 

Ystyriwch sut y caiff cynulleidfaoedd eu gosod 
gan hysbysebion a fideos cerddoriaeth:
• Ystyriwch y llifogydd yn New Orleans yn dilyn 

Corwynt Katrina er mwyn gosod y fideo yn 
y cyd-destun hwn. Mae’r tensiynau hiliol yn 
dilyn y llifogydd (y gellir eu gweld yn glir 
yn sylwadau Kanye West am yr Arlywydd 
George Bush ar y pryd) yn cynnig cyfle i 
ystyried y ffordd mae Beyoncé’n gwahodd 
cynulleidfaoedd i ddehongli’r amgylchiadau hyn.

